
Baykal-Amur magistralında dünyanın ən mürəkkəb tuneli sayılan 
Severomuysk ulu öndər Heydər Əliyevin birbaşa rəhbərliyi ilə uğurla tikilib

2018-ci il iyunun 30-dan 2021-ci il  noyabrın 26-dək TANAP-
dan Türkiyəyə ötürülən təbii qazın ümumi həcmi 13.4 milyard 
kubmetrə çatıb. TANAP ilə 2021-ci ilin yanvar ayından 
noyabrın 26-dək Avropaya 7,09 milyard kubmetr təbii qaz 
ötürülüb. Qeyd edək ki, TANAP Azərbaycan qazının Avropaya 
nəqlini nəzərdə tutan “Cənub Qaz Dəhlizi”nin bir hissəsidir.

Uzunluğu 1805 kilometr olan TANAP boru kəmərinin diamet-
ri 56 və 48 düym, Mərmərə dənizi boyunca isə 36 düym təşkil 
edir. Kəmərdən Türkiyə qazpaylama sisteminə iki qol ayrılıb və 
onun maksimum illik ötürücülük qabiliyyəti 31 milyard kubmetr-
dir. Layihənin ilkin mərhələsində illik ötürücülük qabiliyyəti 16 
milyard kubmetr qaz təşkil edəcək. Həmin həcmin 6 milyard 
kubmerti Türkiyənin Eskişehir və Trakya bölgəsində iki nöqtədən 
milli şəbəkəyə qoşulmaqla Türkiyədə istifadə ediləcək. 10 mil-
yard kubmetr təbii qaz isə Trans Adriatik Boru Kəməri (TAP) ilə 
Avropaya daşınacaq.

“Xalq qəzeti” bax: səh.4

Prezident İlham Əliyev Pakistanın 
müdafiə istehsalatı nazirini qəbul edib

Noyabrın 30-da Azərbaycan Respublikasının Prezidenti İlham 
Əliyev Pakistan İslam Respublikasının müdafiə istehsalatı 
naziri, Azərbaycan-Pakistan Birgə Komissiyasının həmsədri 

xanım Zobaida Cəlalı qəbul edib. 

Görüşdə Azərbaycan 
Respublikası ilə Pakistan İslam 
Respublikası arasında ikitərəfli 
dostluq münasibətlərinin müxtəlif 
sahələrdə uğurla inkişaf etdiyi 
bildirildi. Xanım Zobaida Cəlalın 
səfərinin əməkdaşlığımızın 
genişləndirilməsi baxımından önəmi 
qeyd edildi. 

Dövlətimizin başçısı bu yaxınlar-
da Pakistan Prezidenti ilə görüşünü 
məmnunluqla xatırlayaraq bu görüşün 
çox uğurlu olduğunu və əlaqələrimizin 
möhkəmlənməsi işinə töhfə verdiyini 
vurğuladı. 

Prezident İlham Əliyev Bakıda 
keçiriləcək Azərbaycan-Pakistan 
Birgə Komissiyasının işinə toxuna-
raq bu tədbirin iqtisadi əməkdaşlığın 
genişlənməsi, ticarət dövriyyəsinin 
həcminin artırılması, biznes dairələri 
arasında əlaqələrin səviyyəsinin 
qaldırılması işinə xidmət edəcəyinə 
əminliyini ifadə etdi. Dövlətimizin 
başçısı investisiya qoyuluşu üçün 
prioritetlərin müəyyənləşdirilməsinin 
zəruriliyini də vurğuladı. 

Prezident İlham Əliyev Vətən 
müharibəsi dövründə Pakistanın 
Azərbaycanın ədalətli mövqeyinə 

verdiyi davamlı siyasi-mənəvi 
dəstəyə və qardaş mövqeyinə görə 
bir daha minnətdarlığını bildirdi və 
Azərbaycan xalqının bunu yüksək 
qiymətləndirdiyini vurğuladı. 

Dövlətimizin başçısı bu xüsusda 
qeyd etdi ki, Azərbaycan tərəfi işğal-
dan azad edilmiş ərazilərdə aparılan 
yenidənqurma və bərpa işlərində 
iştirak edən xarici şirkətlər sırasında 
Pakistan şirkətlərini də görməkdən 
məmnun olardı. 

Nazir Zobaida Cəlal ölkəsinin 
Azərbaycan ilə qardaşlıq əlaqələrini 
yüksək qiymətləndirdiyini 
vurğulayaraq, bu münasibətlərin 
illər ərzində özünü doğrultduğunu 
bildirdi. O, Azərbaycanın Vətən 
müharibəsində əldə etdiyi Qələbənin 
Pakistanda bayram tədbirləri ilə 
qeyd edildiyini bildirərək bunu 

ölkələrimiz arasında olan qardaşlıq 
münasibətlərinin göstəricisi kimi 
dəyərləndirdi. 

Qonaq Azərbaycan-Pakistan 
Birgə Komissiyasının iclasının da 
əlaqələrimizin genişləndirilməsinə 
xidmət edəcəyinə əminliyini bildirdi.

Görüşdə ticarət, enerji, nəqliyyat, 
turizm, təhsil və hərbi-texniki sahələr 
də daxil olmaqla əməkdaşlıq 
münasibətlərinin bütün sahələr üzrə 
genişləndirilməsinin əhəmiyyəti 
vurğulandı. Azərbaycan-Pakistan-
Türkiyə üçtərəfli əməkdaşlıq forma-
tının müxtəlif istiqamətlərdə daha 
da genişləndirilməsi ilə bağlı fikir 
mübadiləsi aparıldı. Ölkələrimizin 
həm ikitərəfli müstəvidə, həm də 
beynəlxalq təşkilatlarda daim bir-birini 
dəstəklədikləri xüsusi qeyd olundu. 

AZƏRTAC

Daha bir Soçi görüşü tarixə qovuşdu. Bu görüş Azərbaycanın 
Ermənistana növbəti diplomatik zərbəsi ilə yadda qaldı. Bir neçə 
gündən sonra Brüsseldə postmünaqişə münasibətlərini nizama sal-

maq qəsdində olan Avropa da, ikibaşlı siyasəti ilə erməni revanşistlərin, 
necə deyərlər, ağzına dil atan dünya gücləri də gördülər ki, həm Azərbaycan 
qətiyyətli və haqlı tələblərindən dönən deyil, həm də Cənubi Qafqazda sabit-
lik yaratmaq işində özünə şərik qoşmaq istəməyən Rusiya bəzi dövlətlərlə 
müqayisədə daha ədalətli mövqe sərgiləyir.

İlkin olaraq nəzərə çarpan təəssürat bu-
dur ki, Soçi görüşündə RF Prezidenti Vladimir 
Putin Azərbaycan lideri İlham Əliyevə daha 
üstün hörmət və ehtiramla yanaşırdı. Cənab 
İlham Əliyev Soçidə özünü daha inamlı və 
arxayın aparırdı. Erməni baş nazir Nikol 

Paşinyan isə yenə də nala-mıxa döysə də, 
saman çöpündən yapışmaq üçün çapalasa 
da, məlum qulaqburmaların nəticəsində real-
lığı etiraf etməli oldu. 

(ardı 3-cü səhifədə)

Soçi görüşü Azərbaycanın  
bölgədə əsas söz sahibi olduğunu 
bir daha nümayiş etdirdi 

Politoloqların iki-üç il əvvəl 
dediyi “Zaman Azərbaycanın 
xeyirinə işləyir”– ifadəsinin 

təsdiqini əvvəllər çox görmüşük. 
Sevindirici haldır ki, son zamanlar 
daha intensiv şəkildə həmin 
həqiqətin şahidi oluruq. Çünki dövlət 
başçımızın son səfərləri və iştirak 
etdiyi tədbirlər təkcə uğurlarımızın 
artmasına səbəb olmur, həm də əvvəlki 
illərdəki nailiyyətlərimizin bütün 
dünyada təşviqini təmin edir, növbəti 
uğurlarımızın daha genişmiqyaslı 
olmasına zəmin yaradır. 

Dünya ictimaiyyəti Prezident İlham 
Əliyevin Soçi səfərində əldə etdiyi nailiyyətləri 
müzakirə etdiyi günlərdə Aşqabadda İqtisadi 
Əməkdaşlıq Təşkilatının XV Zirvə toplantısı 
keçirildi. Dövlət başçımızın həmin tədbirdə 
iştirakı Azərbaycan üçün bir neçə cəhətdən 
xüsusi əhəmiyyət kəsb edirdi. 

Xatırladaq ki, Soçidə keçirilmiş 
görüşlərdə Azərbaycanla Ermənistan 
arasındakı sərhədlərin müəyyənləşdirilməsi 
və sərhəd göstəricilərinin tətbiq edilməsi 
barədə  razılıq əldə edilmiş, Zəngəzur 
dəhlizinin açılması qərara alınmışdır. 

(ardı 3-cü səhifədə)

Bu sənədi KTMT üzvü olan üç ölkə də imzalamışdır

Azərbaycanın Qələbəsi 
Aşqabad Bəyannaməsində 

də öz əksini tapdı 

TANAP-dan Türkiyəyə ötürülən qazın 
həcmi 13.4 milyard kubmetrə çatıb 2021-ci il dekabrın 7-də BMT-nin Beynəlxalq məhkəməsi Azərbaycanın 

iddiası əsasında Ermənistana qarşı təxirəsalınmaz tədbirlərin görülməsi 
barədə qərarı açıqlayacaq.

Azərbaycan "Bütün növ irqi ayrı-seçkili-
yin aradan qaldırılması barədə" Beynəlxalq 
konvensiyanın pozulmasına görə BMT-nin 

Beynəlxalq məhkəməsində Ermənistana 
qarşı iddia qaldırıb.

“Xalq qəzeti”

BMT-nin Beynəlxalq 
məhkəməsi gələn həftə 

Ermənistana qarşı 
qərarı açıqlayacaq

(əvvəli 1-ci səhifədə)
Aşqabadda isə bir neçə dövlət başçı-

sı həm bu faktlara, həm də ötənilki şanlı 
qələbəyə görə Azərbaycanı təbrik etdi. 
Türkiyə Cümhuriyyətinin, Pakistan İslam 
Respublikasının, İran İslam Respublika-
sının və Türkmənistanın dövlət başçıları 
bu təbrikləri dilə gətirməklə, iki gün əvvəl 
Rusiya Prezidenti Vladimir Putinin nü-
mayiş etdirdiyi ədalətli mövqeyə qatılmış 
oldular. 

Qeyd edək ki, dövlət başçımız 
Soçidən qayıdarkən Rusiyanın “Rossi-
ya-1” telekanalına verdiyi müsahibədə 
demişdi ki, Rusiya Ermənistan ilə 
Azərbaycan arasında münasibətlərin 
normallaşması üçün çox mühüm rol 
oynayır: “Görüşün yekunlarına əsasən 
qəbul etdiyimiz, nəqliyyat şəbəkələrinin 
açılması, delimitasiya üzrə komissiyanın 
işə hazırlaşması üçün atılan addımlar 
barədə Birgə Bəyanat buna dəlalət edir. 
Azərbaycan bütün bu məsələləri dəfələrlə 
irəli sürüb və Rusiya bunu həmişə 
dəstəkləyib. Buna görə, bugünkü görüş 
də çox böyük əhəmiyyət kəsb edir”.

Aşqabadda da hiss etdik ki, za-
man tamamilə Azərbaycanın xeyirinə 
işləyir. Türkmənistandakı tədbirlərin 
Azərbaycan oxucusu üçün ən yadda-
qalan məqamı Prezident Rəcəb Tayyib 
Ərdoğanın Azərbaycanın ünvanına 
səsləndirdiyi fikirlər oldu: “Qardaşımız 
Azərbaycanın işğal altındakı torpaqlarını 
azad etməsi bölgədə davamlı sülhün və 
sabitliyin təmin olunmasının da qapıla-
rını açıb. Azərbaycanın bölgədə rifahın 

artması üçün ardıcıl həyata keçirdiyi 
layihələr təqdirəlayiqdir. Bu addımlar 
bölgədə normallaşdırma cəhdlərini 
dəstəkləyəcəkdir. Türkiyə olaraq bu 
prosesdə Azərbaycanın yanında olmaq-
da davam edəcəyik. Təşkilat olaraq da 
Azərbaycan ilə tam həmrəylik içərisində 
olmağımız böyük önəm daşıyır”.

Zirvə toplantısında çıxış edən 
Pakistan Prezidenti Arif Alvi isə bilavasitə 
Azərbaycanın Vətən müharibəsindəki 
Qələbəsinin memarını təbrik etdi: “Bu 
fürsətdən istifadə edib Azərbaycan 
torpaqlarının işğaldan azad edilməsi və 
ərazi bütövlüyünün bərpası münasibətilə 
Prezident Əliyevi bir daha təbrik etmək 

istərdim. Onun bu işə töhfəsini çox 
yüksək qiymətləndirirəm”.

Yeri gəlmişkən, həmin gün 
Azərbaycan Prezidenti İlham Əliyevin 
Pakistan İslam Respublikasının 
Prezidenti Arif Alvi ilə görüşü zamanı 
da artıq keçmişdə münaqişə dövründə 
Pakistanın tutduğu qəti və prinsipial 
mövqeyi xüsusi qeyd edilmişdi. Dövlət 
başçıları ölkələrimiz arasında müxtəlif 
sahələrdə əlaqələrin inkişaf etdirilməsi 
barədə fikir mübadiləsi aparmış, son 
dövrlərdə iki ölkə arasında həyata 
keçirilən yüksəksəviyyəli səfərlərin 
əhəmiyyəti qeyd olunmuşdu. 

Dövlət başçımızın Aşqabadda İran 

İslam Respublikasının Prezidenti Seyid 
İbrahim Rəisi ilə görüşü də son yarım 
ildə yaranmış bəzi xoşagəlməz söz-
söhbətlərin üstündən xətt çəkilməsini 
təmin etmişdir. Belə ki, “Azərbaycan 
Respublikası ilə münasibətlərimiz təkcə 
qonşuluq münasibətləri deyildir, bizim 
ürəklərimizin münasibətidir, iki ölkənin 
xalqlarının ürəkləri bir döyünür” – deyən 
İran Prezidenti xatırlatmışdır ki, Qara-
bağ məsələsinə münasibətdə də İran 
İslam Respublikasının mövqeyi şəffaf və 
birmənalı idi: “İranda İslam inqilabının ali 
rəhbərindən tutmuş, dövlət strukturların-
dakı bütün məmurlarının hamısının möv-
qeyi bundan ibarət idi ki, Azərbaycan 

Respublikasının ərazi bütövlüyünə xələl 
gətirilməməlidir və Azərbaycan Respub-
likasının ərazi bütövlüyü təmin olunma-
lıdır. Biz əminik ki, Azərbaycan Respub-
likasının Baş nazirinin müavininin və 
Azərbaycan Respublikasının xarici işlər 
nazirinin iranlı həmkarları ilə apardıqları 
danışıqlar, müzakirələr ölkələrimizin 
münasibətlərini daha da dərinləşdirəcək, 
irəliyə aparacaq və əlaqələrimiz 
möhkəmlənəcək”.

Daha maraqlı olan məqamlardan 
biri də o idi ki, söhbət zamanı 
Azərbaycan ilə İran arasında Şimal 
–Cənub nəqliyyat dəhlizi, həmçinin 
Zəngəzur nəqliyyat dəhlizi çərçivəsində 

əməkdaşlıq məsələləri müzakirə olun-
muşdur. Zəngəzur dəhlizinin reallaşması 
nəticəsində İranın da bundan faydala-
nacağı və bu nəqliyyat qovşağından 
istifadə edə biləcəyi imkanları vurğu-
lanmışdır. Görüşdə Azərbaycanın İkinci 
Qarabağ müharibəsində qazandığı tarixi 
Qələbədən sonra regionda geosiya-
si vəziyyətin dəyişdiyi bildirildi, bölgə 
ölkələrinin regional məsələlərin həllində 
iştirakının vacibliyi diqqətə çatdırıldı.

Ekspertlər yazırlar ki, İqtisadi 
Əməkdaşlıq Təşkilatının XV Zirvə toplan-
tısının yekun Aşqabad Bəyannaməsində 
Azərbaycan xalqı və hökumətinə 30 illik 
işğala son qoyulması ilə bağlı ünvanla-
nan təbrik də, şübhəsiz ki, təsadüfi deyil. 
Bu, ölkəmizin beynəlxalq nüfuzuna, 
Azərbaycan xalqının mübarizə əzminə, 
Prezident İlham Əliyevin qətiyyətli 
və uzaqgörən siyasətinə, diploma-
tik məharətinə verilən yüksək dəyər, 
Azərbaycan dövlətinin beynəlxalq hü-
ququn norma və prinsiplərinə söykənən 
ədalətli mövqeyinin dəstəklənməsidir.

Belə ki, Azərbaycana təbrik ünvanla-
yan ölkələrdən üçünün Ermənistanın da 
təmsil olunduğu Kollektiv Təhlükəsizlik 
Müqaviləsi Təşkilatının üzvü olması 
Aşqabad Bəyannaməsində ərazi bütöv-
lüyümüzün təmin edilməsi ilə bağlı yer 
alan məqamların əhəmiyyətini daha da 
artırır. 

İttifaq MİRZƏBƏYLİ, “Xalq qəzeti”

Azərbaycanın Qələbəsi Aşqabad 
Bəyannaməsində də öz əksini tapdı 

Qardaşımız Azərbaycanın işğal 
altındakı torpaqlarını azad 
etməsi bölgədə davamlı sülhün 
və sabitliyin təmin olunmasının 
da qapılarını açıb. Azərbaycanın 
bölgədə rifahın artması üçün 
ardıcıl həyata keçirdiyi layihələr 
təqdirəlayiqdir. Bu addımlar 
bölgədə normallaşdırma 
cəhdlərini dəstəkləyəcəkdir. 
Türkiyə olaraq bu prosesdə 
Azərbaycanın yanında olmaqda 
davam edəcəyik.

Rəcəb Tayyib ƏRDOĞAN
Türkiyə Cümhuriyyətinin 

Prezidenti
Aşqabad, 28 noyabr 2021-ci il

2020-ci ildə Azərbaycan 
ərazilərinin Ermənistan 
tərəfindən 30 ilə yaxın davam 
edən işğalına son qoydu. 44 
günlük Vətən müharibəsi 
Ermənistanın məğlubiyyəti 
və 2020-ci il noyabrın 10-
da kapitulyasiya aktını 
imzalamasına məcbur edilməsi 
ilə nəticələndi. Azərbaycan özü 
öz ərazi bütövlüyünü bərpa etdi.

İlham ƏLİYEV
Azərbaycan Respublikasının 

Prezidenti
Aşqabad, 28 noyabr 2021-ci il

(əvvəli 1-ci səhifədə)
Məsələnin əsas məğzi budur ki, 

Azərbaycan Prezidentinin regionun 
gələcəyi ilə bağlı bu vaxta qədər 
səsləndirdiyi fikirlər Soçi bəyanatında 
geniş əksini tapdı və proseslərin 
rəsmi Bakının iradəsindən kənarda 
inkişaf etmədiyi təsdiqləndi. 

Vladimir Putinin Azərbaycanda 
rus dilinə və mədəniyyətinə göstərilən 
diqqətə görə təşəkkürünü bildirməsi 
həm bizim multikultural dəyərlərimizə 
verilən yüksək qiymətdir, həm 
də rusafob meyillərin daim artdı-
ğı Ermənistana ünvanlanan ciddi 
xəbərdarlıq mesajıdır. Bundan başqa, 
Rusiyanın məsləhətçi köməyi ilə 
Azərbaycanla Ermənistan arasında 
dövlət sərhədinin delimitasiyası üzrə 
ikitərəfli komissiyanın yaradılması 
yönümündə iş aparmağa razılığın 
əldə olunması Soçi görüşünün ən xoş 
təəssüratlarındandır. 

Ermənistan rəhbərliyi noyab-
rın 16-da sərhəddə hərbi təxribat 
törətməklə Brüssel görüşünə öz 
“töhfə”sini vermək istəyirdi. Lakin bu 
niyyət tamamilə iflasa uğradı. Brüsseli 
qabaqlayan üçtərəfli Soçi görüşündə 
Nikol Paşinyan özünün məntiqsiz 
ritorikalarına rəğmən, vacib sənədlərə 
imza atmaq məcburiyyətində qaldı. 
Üstəlik, yekun bəyanatında da görü-
şün faydalı olduğunu istər-istəməz 
dilə gətirdi. Başqa sözlə, o, Brüsselə 
boş gilizlər darağı ilə getməli olacaq. 

Bir çox siyası təhlilçilər Rusiya 
Prezidenti Vladimir Putinin vasitəçiliyi 
ilə Prezident İlham Əliyevin və baş 
nazir Nikol Paşinyanın Soçi görüşünü 
hərtərəfli haqlı Azərbaycanın növbəti 
qələbəsi, İkinci Qarabağ savaşında 
burnu əməllicə ovulmuş təcavüzkar 
Ermənistanınsa siyasi və hərbi 
təxribatlarının növbəti fiaskosu kimi 
dəyərləndirirlər. 

Bundan əvvəl də Soçidə 
dəfələrlə üçtərəfli görüşlər olmuş və 
Azərbaycan Prezidenti İlham Əliyev 
Qarabağ münaqişəsinin ədalətli 
həllinin vacibliyini vurğulamışdır. İki 

il əvvəl orada “Valday” Diskussiya 
Klubunun növbəti iclasında Paşin-
yanın “Qarabağ Ermənistandır və 
nöqtə” sərsəmləməsinə cavab olaraq 
əsaslandırılmış şəkildə “Qarabağ 
Azərbaycandır və nida işarəsi!” fikrini 
söyləmişdir. Analitiklər bunu obrazlı 
şəkildə “İlham Əliyevin “Nida” formu-
lu və Paşinyanın isə “Üç nöqtə...”si 
adlandırıblar. Bundan əlavə, 2017-ci 
il mayın 4-də, həmçinin bu il sentyab-
rın 29-da Türkiyə Prezidenti Rəcəb 
Tayyib Ərdoğanla Rusiya Prezidenti 
Vladimir Putin arasında bu şəhərdə 
keçirilmiş görüşlər zamanı digər 
məsələlərlə bərabər, Cənubi Qaf-
qazdakı vəziyyət də ətraflı müzakirə 
edilmişdir. Güman ki, noyabrın 26-da 
keçirilən üçtərəfli görüşün müəyyən 
detalları elə onların Krımdakı son 
təması zamanı razılaşdırılmışdır. 

Reallıq budur ki, Azərbaycan 
münaqişəni öz gücünə həll edib, 
Qarabağı düşməndən təmizləyib 
və bu dəfə danışıqlar masasının 
arxasında qalib dövlət kimi oturub. 
Təxribatların qarşısının alınması, 
sərhədlərin delimitasiya və demarka-
sıyasının gerçəkləşməsi, Zəngəzur 
dəhlizi vasitəsilə nəqliyyat-logistika 
imkanlarının artırılmasına nail olun-
ması və sair bu kimi məsələlərdə 
qətiyyət göstərən və üstün mövqedə 
olan tərəf məhz Azərbaycandır. Bu 
isə ermənilərdə güclü qıcıq və təşviş 
yaradır. Elə Soçi görüşündən əvvəl 
də orada delimitasiya və demar-
kasiya məsələsi barədə müsbət 
müzakirələrin aparılacağı xəbəri 
erməni siyasilərində etiraz dalğası 
yaratmışdı. Onlar yolları bağlayaraq 
tələb ediblər ki, Paşinyan Ermənistan 
– Azərbaycan sərhədi ilə bağlı 
Prezident İlham Əliyevlə imzaladığı 
razılığın detallarını açıqlasın. Onların 
düşüncəsinə görə, Ermənistan onun 
üzərinə qoyulan öhdəliklərdən qaça 
bilməsə, qondarma Arsaxa birdəfəlik 
“əlvida” deməli olacaqlar. Bu isə 
ermənilər üçün tarixi faciədir. Buna 
görə də Soçi görüşünü Paşinyanın 

antierməni proqramı sayan müxalifət 
vətəndaşları onun hakimiyyətinə 
qarşı yeni milli hərəkata qoşulmağa 
səsləyir. 

Daim ziddiyyətli mövqelər 
sərgiləyən, məlum 10 noyabr üçtərəfli 
bəyanatının müddəalarını öz xeyrinə 
interpretasiya edən Ermənistanın 
baş naziri Soçi görüşü ərəfəsində, 
necə deyərlər, fikrindən dönmüşdür. 
Bildiyimiz kimi, həmin görüşdən bir 
qədər öncə Zəngəzur bölgəsinin – 
Qafan, Meğri, Teq, Tatev, Qorayk, 
Qacaran, Sisian icmalarının rəhbərləri 
ilə görüşü zamanı o, dolayı yolla 
Qarabağın Azərbaycana məxsus 
olduğunu etiraf edib: “Biz otuz il özü-
müzü aldatdıq və nəhayət, indi baş 
verənlər oldu”. Paşinyan bildirib ki, 
Ermənistan Zəngəzurdan keçib Nax-
çıvana gedən yolu bağlaya bilməz: 
“Çünki Azərbaycan Prezidenti İlham 
Əliyev buna hərbi yolla nail olmağa 
çalışacaq. Bizim isə qarşıdurma üçün 
resursumuz yoxdur”. Halbuki, o, 10 
noyabr üçtərəfli bəyanatında dəhlizlə 
bağlı heç bir konkret müddəanın 
olmadığını bəyan etmişdi. Amma Soçi 
görüşü onun bu bəhanəsini də bitirdi. 
Həmin görüşdə Rusiya Prezidenti 
açıq mətnlə “dəhliz” ifadəsini 
işlətməklə erməni baş nazirin əlini 
boşda qoydu.

Gözlənilən fakt budur ki, bundan 
sonra Paşinyan regionun yeni reallıq-
ları ilə barışmağa məcbur olaraq, öz 
ölkəsinin ictimai rəyini Azərbaycanın 
ərazi bütövlüyü və dövlət suveren-
liyini tanımağın qaçılmaz olduğuna 
inandırmağa cani-dildən çalışacaq. 
O, mətbuat konfransındakı çıxışını 
da bu notlar üzərində qurub: “Mən 
Ermənistanın və Ermənistan xal-
qından mandat almış Ermənistan 
hökumətinin ölkəmiz üçün, bizim 
region üçün dinc inkişaf erasının 
başlanmasına hazır olduğunu təsdiq 
edirəm”.

“BBC NEWS”-un şərhində cənab 
İlham Əliyevin bu fikri xüsusi yer 
alıb: “Azərbaycan müharibənin 

nəticələrinin aradan qaldırılması və 
kommunikasiyaların bərpası işində 
maksimum konstruktivlik nümayiş et-
dirib”. Həmin şərhdə Nikol Paşinyanın 
da mətbuat üçün verdiyi açıqlamada 
məcburən söylədiyi fikir sitat gətirilib: 
Qeyd etmək istəyirəm, bu çox pozitiv-
dir ki, bir çox məsələlərdə biz möv-
qeyimizi dəqiqləşdirdik. Aydın oldu ki, 
bəzi məsələlərdə bizim əvvəl olduğu 
kimi görünən heç bir fikir ayrılığımız 
mövcud deyil. 

Beləliklə, amerikalı ekspertlərin 
“Doğru istiqamətdə atılan addım” 
adlandırdıqları Soçi görüşü bir daha 
göstərdi ki, bu məsələdə Rusiya 
hökumətinin liderliyi çox vacibdir. 
Moskva Azərbaycanın tam ərazi 
suverenliyinin saxlanması və İrəvanın 
reallıqla barışmasına inandırılması 
ilə bağlı balanslaşdırılmış mövqe 
tutur. Bakı İrəvanla dialoq və dinc 
birgəyaşayış prosesinə başlamağa 
hazırdır. Üçtərəfli görüş reallığın 
qəbuluna və regional iqtisadi-infrast-
ruktur layihələrdə iştiraka cəsarət 
etməyən Ermənistan rəhbərliyinin 
zəiflik mücəssəməsidir. Ermənistan 
regional iqtisadi və nəqliyyat layihələri 
üzrə əməkdaşlıq etmək üçün tez 
hərəkət etməlidir. Bütün bunlar 
İrəvanın marağındadır və sonra gec 
ola bilər. Yəni Ermənistan ona təqdim 
olunan “zeytun budağı”ndan imtina 
etsə, bu, beynəlxalq arenada onun 
ziyanına daha bir dönüş nöqtəsi 
olacaq. Paşinyan əvvəlki kimi yenə 
də revanşistlərin və erməni lobbisinin 
populist davranışlarına asılı olacaqsa, 
heç nə... 

Bu gün Ermənistan bütün 
mənalarda rəzil vəziyyətə dü-
şüb. Ölkənin siyasi rəhbərliyi 
postmüharibə dövrünün reallıqlarına 
uyğun olaraq məğlub ölkənin atmalı 
olduğu addımları atır, revanşistlər onu 
topa tuturlar. ATƏT-in Minsk qrupu-
ni “diriltmək” istəyir, qarşı tərəfdən 
kəskin cavabını alır, Avropaya sığın-
mağa çalışır, öz hamisi Moskvanın 
təpkisi ilə qarşılaşır. 

Beləcə, Soçi görüşü, bir çox 
mətləblərə işıq saldı. Ən başlıca 
yekun isə budur ki, Putin orada-
kı davranışları ilə şəxsi baxımdan 
Paşinyana deyil, məhz İlham Əliyevə 
böyük hörmətlə yanaşdığını göstərdi. 
Görüş məhz Azərbaycan Prezidenti-
nin istər diplomatik, istərsə də nüfuz 
və intellektual üstünlüyü şəraitində 
başa çatdı. Bu isə dövlət başçımızın 
növbəti siyasi uğurudur. İndi əsas 
məsələ olaraq regionda sabitliyin 
dönməz xarakter alması üçün daha 
qətiyyətli addımlar atılmalı və Cənubi 
Qafqazın iqtisadi potensialını əməli 
surətdə dünyaya təqdim etmək üçün 
tez bir zamanda konkret layihələrə 
start verilməlidir. Soçidə də bunlar 
vurğulanmışdır. 

Əli NƏCƏFXANLI,  
“Xalq qəzeti” 

Soçi görüşü Azərbaycanın  
bölgədə əsas söz sahibi olduğunu 
bir daha nümayiş etdirdi 

Soçidə Azərbaycanın milli 
maraqları hərtərəfli qorundu
İkinci Qarabağ müharibəsinin sonu 
olaraq 2020-ci il noyabrın 10-da 
Azərbaycan Respublikasının Prezidenti, 
Ermənistan Respublikasının baş naziri 
və Rusiya Federasiyasının Prezidenti 
tərəfindən imzalanan üçtərəfli bəyanat 
tarixi həqiqətləri ortaya qoydu. 
Ermənistanın işğal etdiyi ərazilərdən 
çıxarılması regionda sülhün və 
təhlükəsizliyin bərqərar olunmasına real 
imkanlar yaratdı. 

Artıq Ermənistan cəmiyyəti, eləcə də 
onun güc strukturları siyasi və hərbi iflasın 
reallıqlarını qəbul edirlər. Əslində Nikol 
Paşinyanın uğursuz siyasəti məşhur gürcü 
filmi “Əsgər atası”nda deyilən bir fikri yada 
salır: yoldaş bu necə əmrdir, biri irəli deyir, 
o biri isə geri əmrini verir. Bilmirsən hansı 
tərəfə gedəsən?!”

Bu fikir Ermənistanın bu günkü siyasəti 
ilə tam üst-üstə düşür. Elə bir uğursuz 
siyasi mühüt yaranıb ki, çarəsiz qalan Nikol 
Paşinyan bilmir kimin ətəyindən yapışsın, 
kimə qulaq assın. Gah yazıqcasına Rusiyaya 
üz tutur, gah da daxili təzyiqlərə dözməyərək 
Avropadakı havadarlarından kömək umur. 
Xaricdən ianələr hesabına əldə etdikləri 
silahlarla Azərbaycanın sərhəd məntəqələrini 
atəşə tutmaqla, daxili siyasətə hesablanmış 
“qəhrəmanlıqlarını” özlərinin xilas yolu hesab 
edirlər. Amma əsl həqiqət isə tam başqadır. 

Hərdən bir ziyalı kimi düşünürəm ki, niyə 
kapitulyasiyaya titrəyə-titrəyə imza atan Nikol 
hər çıxışında Azərbaycana meydan oxumağı 
unutmur. Bu azmış kimi rəhbərindən ilham 
alan xarici siyasət idarəsinin başçısı David 
Babayan bir az da irəli gedərək qeyd edir 
ki, ”Artsax” heç bir zaman Azərbaycanın 
tərkibində olmayacaqdır. Avropa və Amerika 
rəsmləri qarşısında çıxış edərkən göz yaşları 
axıdan bu zavallılar bizə gəldikdə niyə 
avantüralarından əl çəkə bilmirlər?! 

Noyabrın 26-da Soçidə Rusiya Prezidenti 
Vladimir Putin, Azərbaycan Prezidenti İlham 
Əliyev və Ermənistanın baş naziri Nikol 
Paşinyan arasında keçirilmiş üçtərəfli görüş 
bunların ən mükəmməl və əyani cavabı oldu. 

Daha önəmli bir məsələ də 
unudulmamalıdır ki, Soçi görüşü və 
imzalanmış üçtərəfli Bəyanat Vətən 
müharibəsindən sonra Azərbaycanın 
bölgədəki siyasətini və mövqeyini birmənalı 
sübut etdi. Soçi görüşü həm də onu 
göstərdi ki, 44 günlük müharibədə müzəffər 
Azərbaycan Ordusu tərəfindən məğlub edilən 
və hərbi potensialı məhv edilən Ermənistan 
diplomatik cəbhədə də məğlubiyyət 
yaşamaqdadır. 

Digər tərəfdən görüşün Avropa İttifaqı 
Şurasının Prezidenti Şarl Mişelin vasitəçiliyi 
ilə bu ilin sonunadək Brüsseldə keçirilməsi 

nəzərdə tutulan Azərbaycan-Ermənistan 
görüşündən əvvəl baş tutması bir daha 
göstərdi ki, Rusiya dünyanın ən böyük, 
Qafqazın isə ən qüdrətli dövləti olaraq 
regionda baş verən bütün proseslərə nəzarəti 
yenə də öz əlində saxlayır. 

Mən bu sətirləri yazarkən sərhədlərimizdə 
baş verənləri, Şuşa, Laçın, Kəlbəcər 
istiqamətində geniş miqyaslı təxribatları 
yenidən yada salmalı oldum. Yenə ölüm-itim, 
qırğına aparan revanşist səbəblər, tələblər... 
Bu hadisələr Nikol Paşinyan hakimiyyətinin 
məntiqi nəticəsidir. İndi bu, təkcə bizim 
yox, tədricən sivil dünyanın da mövqeyi 
olmaqdadır. İtaliya Senatının “İrəli İtaliya” 
Partiyasının üzvü Urania Papatheunun 
açıqlamaları İtaliyanın “Agen Parl”, “Agenzia 
Nova”, “La presse”, “Akanws”, “Dire”, “9 
Colonne” xəbər agentlikləri tərəfindən geniş 
yayılıb. Xanım senator Ermənistan tərəfinin 
sonuncu hərbi təxribatını pisləməklə yanaşı 
Azərbaycanın siyasi kursunu dəstəklədiyini 
dilə gətirmişdir. Senator qeyd edir ki, 
Avropa İttifaqı müdaxilə etməli, müharibə 
istəyənləri qətiyyətlə pisləməlidir, nə qədər 
gec deyil Ermənistan hakimiyyəti işğalçılıq 
siyasətindən və ərazi iddialarından birdəfəlik 
əl çəkməlidir.

Sonda bir məsələyə də toxunmağı 
vacib hesab edirəm. Qardaş Türkiyə 
Respublikasının Prezidenti Rəcəb Tayyib 
Ərdoğan çıxışlarının birində deyirdi: 
“Qonşularımız arasında mübahisələrin 
beynəlxalq hüquq və ölkələrin ərazi 
bütövlüyünə hörmət çərçivəsində, sülh 
yolu ilə dərhal həll edilməsinə tərəfdarıq. 
Ermənistanın ona uzadılan sülh əlini bir 
fürsət olaraq dəyərləndirməsini, atəşkəsə tam 
əməl etməsini və əməkdaşlığa qatılmasını 
istəyirik”. 

Heç şübhə etmirik ki, bu rəsmi çağırışın 
dəyərləndirilməsi bütün Qafqaz regionunun 
gələcək inkişafı üçün böyük ümidlər yaradır 
və Qafqazın həyatında yeni hadisə olacaqdır.

